
Atri un pittin propensi ä vanitæ

Fabbrican di boschetti e di casin;

A-a divozion çerti atri ciù inchinæ

Ristoran solo gexe, campanin,

Cupole, secrestie, organi, artaè,

Atri poi d’intelletto ciù meschin

Ne-a stessa splendidezza mezi matti

Ristoran a cuxiña e ô cöu di fratti.

Forse meza dozzeña de patrizii,

Ghe saivan ne-ô so genere stimabili,

Che a despeto de çerti pregiudizii

De casta un pö ciù liberi e trattabili,

I creddo a tutti i çittadin propizii,

Ch’en pe scienza e pe merito notabili;

Fra-i quæ son treî i ciù distinti, parlo

De Vinçenzo, de Loenzo e de Giancarlo.

Questi treî, ve ô ripeto, benchè tia

(L’han in to sangne... e ne-ö blazon zeneise!)

Pe-ô ciù o so istinto a l'aristocrazia,

Pù san doggiâse, avendo idee ciù esteise

E pe-ô progresso quarche scimpatia:

E se mostran propizii a quelle impreise,

Che allargâ pêuan da patria i magazzin,

E tiâ un pittin ciù sciù i so campanin!

Ma lô quantunque seggian decantæ

Tanto pe patrio amô che pe intelletto,

E credûi un pö ciù ben intenzionæ

Riguardo a qualunque utile progetto;

No corrispondan forse ä so voentæ

I fondi e i mezi pe vegnî a l’effetto

De quanto pe-ô ben patrio e ô patrio onô

Ghe ven proposto, o proponieivan lô

